Vendim  nr. 71, datë 11.09.2009


Kolegji i Gjykatës Kushtetuese të Republikës së Shqipërisë, i përbërë nga :
Sokol Sadushi,
Anëtar  i Gjykatës Kushtetuese

Vitore Tusha,

Anëtar   i
“
“



Admir Thanza,
Anëtar   i
“
“


në datë 11.09.2009, mori në shqyrtim paraprak kërkesën me nr. 71 Akti, që i përket:

K Ë R K U E S:     
UNIVERSITETI I TIRANËS 
O B J E K T I: 
Kundërshtimi i vendimeve nr. 1358, datë 26.12.2006 të Gjykatës së Apelit Tiranë dhe nr. 161, datë 24.04.2009 të Kolegjit Civil të Gjykatës së Lartë.


Kolegji i Gjykatës Kushtetuese, pasi shqyrtoi kërkesën, dokumentet shoqëruese dhe bisedoi çështjen në tërësi,
V Ë R E N:
Nga kërkesa dhe vendimet bashkëngjitur rezulton se kërkuesi është palë e paditur (kundërpaditëse) në një proces gjyqësor civil në lidhje me të drejtën  e pronësisë mbi godinën e Muzeut të Shkencave të Natyrës.

Gjykata e Rrethit Gjyqësor Tiranë, me vendimin nr. 7457, datë 16.02.2005 ka rrëzuar padinë duke konstatuar pavlefshmërinë e vendimit të KKKP Tiranë, që kishte vendosur kthimin e godinës në favor të paditësit. 

Gjykata e Apelit Tiranë, me vendimin nr. 1358, datë 26.12.2006, ka vendosur ndryshimin e vendimit të mësipërm, pranimin e padisë dhe detyrimin e palës së paditur (kërkuesit) të lirojë dhe dorëzojë sendin.
Kolegji Civil i Gjykatës së Lartë me vendimin nr. 161, datë 24.04.2009, ka vendosur lënien në fuqi të vendimit të mësipërm.
Kërkuesi ka listuar një sërë pretendimesh, të cilët sipas tij, konfirmojnë një proces jo të rregullt ligjor, si më poshtë:

- Gjykata e apelit dhe Gjykata e Lartë kanë ligjëruar vendimin e ish-KKKP Tiranë, me të cilin kthehet një pronë që nuk ka qenë e përfituesve e as private në kohën e shtetëzimit në vitin 1947, në kundërshtim me ligjin nr. 7698 të vitit 1993. Kërkuesi ka pretenduar se prona në konflikt ka qenë shpronësuar në favor të shtetit nga italianët në vitin 1940 dhe se shtetëzimi i bërë në vitin 1947 ka ardhur si pasojë e mosnjohjes së këtij fakti juridik. Si pasojë, godina ka qenë dhe është pronë shtetërore.

- Vendimi i gjykatave është kontradiktor në lidhje me referimet që bën ndërmjet objektit të kthyer nga KKKP, atij të shpronësuar në 1940, atij të shtetëzuar në 1947 dhe pronës së ish pronarëve sipas aktit të pronësisë së vitit 1927;

- Arsyetimi i gjykatave në lidhje me shtesat e bëra objektit (sikur ato janë më pak se 20% të tij) merr parasysh vetëm shtesat e bëra pas vitit 1947 dhe jo ato të bëra nga italianët; në këtë kuptim arsyetimi vjen në kundërshtim me ligjin nr. 7698, datë 15.04.1993 “Për kthimin dhe kompensimin e pronave ish-pronarëve”, neni 13 i të cilit parashikon se: “Kur në objektin ish-pronë private vlefta e shpenzimeve të kryera përbën 20 deri në 50 për qind të vleftës së objektit, ai mund të kalojë në pronësi të ish-pronarit, pasi të jetë shlyer nga ana e tij kundërvlefta e mësipërme, mbi 20 për qind, e llogaritur në  bazë të çmimeve të ndërtimit në kohën e rikthimit të pronës. Kur vlera e shpenzimeve të kryera është mbi 50 për qind të vlerës së objektit, objekti mbetet në bashkëpronësi.”;

- Gjykatat, me vendimmarrjen e tyre, kanë cenuar nenin 6 të Kushtetutës pasi kanë dalë tej kompetencave të tyre të parashikuara me ligj. Kjo pasi, sipas kërkuesit, KKKP Tiranë, në vendimin e tij të kthimit të pronës ish-pronarëve, ka përjashtuar shprehimisht shtesat që i janë bërë para vitit 1944, ndërsa gjykata është shprehur se duhen kthyer edhe ato. Në këtë mënyrë, gjykata ka marrë kompetencat një organi administrativ të ekzekutivit.

- Gjykata e apelit dhe Gjykata e Lartë kanë qenë të njëanshme në vendimet e tyre. Ato janë bazuar vetëm në një pjesë të provave duke injoruar dhe mohuar provat e tjera që vijnë ndesh me konkluzionet e tyre (bëhet fjalë për Dekretin e shpronësimit të vitit 1940);

- Gjykatat nuk kanë zbatuar ligjin procedural civil (neni 14 i KPC) pasi nuk kanë zhvilluar një hetim të plotë e të gjithanshëm të çështjes;

- Gjykatat kanë interpretuar gabim ligjin material. Nga kërkesa kuptohet me vështirësi se bëhet fjalë për ligjin nr. 7698, datë 15.4.1993 “Për kthimin dhe kompensimin e pronave ish-pronarëve”, neni 13;

- Gjykatat kanë cenuar parimin e barazisë së armëve në gjykim, pasi ka refuzuar pretendimet e kërkuesit në lidhje me shtesat.

Kolegji çmon se kërkuesi legjitimohet ratione personae, pasi është subjekt juridik (publik) dhe i është drejtuar Gjykatës Kushtetuese në lidhje me parregullsi të pretenduara në kuptim të rregullimit të nenit 131/f të Kushtetutës. Ai legjitimohet edhe ratione temporis, pasi kërkesa është paraqitur këtu brenda afatit të parashikuar nga ligji.
Përsa i përket legjitimimit, ratione materiae, si gjykata e apelit, ashtu edhe Gjykata e Lartë i kanë trajtuar të gjitha elementet e çështjes dhe janë shprehur për to. 

Kolegji vlerëson se pretendimet e tjera të ngritura nga kërkuesi në lidhje me procesin gjyqësor nuk konsiderohen si haptazi të pabazuara për të influencuar në kalimin e çështjes në seancë gjyqësore. Pretendimet e ngritura nga kërkuesit janë kryesisht të lidhura me procesin e provueshmërisë në gjykimin e zakonshëm dhe të cilat e kanë marrë përgjigjen ligjore nga vetë gjykatat e zakonshme. Për rrjedhojë, ato nuk mund të përfshihen në juridiksionin kushtetues, në kuptim të elementeve që kërkon e drejta për një proces të rregullt ligjor, sipas nenit 42 të Kushtetutës së Republikës së Shqipërisë dhe të nenit 6 të Konventës Europiane për të Drejtat e Njeriut. 
 

 PËR KËTO ARSYE;
Kolegji i  Gjykatës Kushtetuese të Republikës së Shqipërisë, në bazë të nenit 31 të ligjit nr. 8577, datë 10.02.2000, “Për organizimin dhe funksionimin e Gjykatës Kushtetuese të Republikës së Shqipërisë”,

V E N D O S I:
Moskalimin e çështjes për shqyrtim në seancë plenare.

